
O‘ZBEKISTON RESPUBLIKASIDA AHOLI 
BANDLIGINING IQTISODIY-STATISTIK TAHLILI
Yusupov Farhod Adamboyevich
TDIU mustaqil izlanuvchisi

Annotasiya: Mazkur maqolada mamlakatimizda aholi bandligini ta’minlash, bandlik darajasini oshirish hamda unga ta’sir 
etuvchi omillarni boshqarishda mehnat bozoridagi o‘zgarishlar tendensiyalari yoritib o‘tilgan.

Kalit so‘zlar: ishchi kuchi, inson kapitali, talab va taklifning optimal nisbati, mehnat resurslaridan samarali foydalanish, 
mehnat bozorining egiluvchanligi.

Аннотация: В данной статье освещаются тенденции изменений на рынке труда в нашей стране в контексте 
обеспечения занятости, повышения уровня занятости и управления факторами, влияющими на нее.

Ключевые слова: рабочая сила, общий спрос и предложение рабочей силы, оптимальное соотношение спроса 
и предложения, эффективное использование трудовых ресурсов, гибкость рынка труда.

Abstract: This article highlights trends in changes in the labor market in our country in ensuring employment, increasing 
the employment rate, and managing the factors affecting it.

Keywords: labor force, general demand and supply of labor, optimal ratio of demand and supply, efficient use of labor 
resources, labor market flexibility.

K I R I S H
Mamlakatimizda aholi bandligini ta’minlash, bandlik darajasini oshirish hamda unga ta’sir etuvchi omillarni 

boshqarishda mehnat bozoridagi o‘zgarishlar tendensiyalarini iqtisodiy-statistik o‘rganish muhim hisoblanadi. 
Jahon mehnat bozorida yuz berayotgan global o‘zgarishlar ta’sirida bandlik modellarida ham o‘zgarishlar 
yuz bermoqda. Mehnat bozoridagi global o‘zgarishlarning asosiy jihatlari ilmiy-texnika taraqqiyotining tobora 
rivojlanib borishi bilan izohlanib, u mehnat bozorining tarkibi hamda mehnat resurslarining malakasiga 
qo‘yiladigan talablarning jiddiy o‘zgarishiga olib keladi. Shu nuqtayi nazardan, global hamda milliy iqtisodiyotda 
yuz berayotgan asosiy o‘zgarishlarning xususiyatlaridan kelib chiqib, bandlik modellarida yuzaga kelayotgan 
o‘zgarishlar va rivojlanish yo‘nalishlarini tadqiq etishning ahamiyati ortib bormoqda.

Bugungi kunda milliy mehnat bozoridagi munosabatlarni tartibga solish jarayonida O‘zbekiston 
Respublikasining 20.10.2020 yildagi “Aholi bandligi to‘g‘risida”gi O‘RQ-642-son1 Qonuni hamda O‘zbekiston 
Respublikasining Mehnat Kodeksi2 muhim huquqiy baza hisoblanadi. Ko‘rsatib o‘tilgan normativ qonun 
hujjatlarida ishsizlik, bandlik, ish bilan bandlik shaklini tanlash huquqi, ishsizlikdan ijtimoiy himoya qilish 
kafolatlari e’tirof etilgan. Amalda mamlakatimiz mehnat bozoridagi munosabatlarni tartibga soluvchi huquqiy-
me’yoriy bazaning yetarli darajada shakllanganligiga qaramay, har yili o‘rtacha 1,5 million odamni ishga 
joylashtirishga ehtiyoj mavjud bo‘lgan holda mavjud ehtiyojning atigi 30–45% foizi ishga joylashtirilmoqda. 
Ushbu holat milliy mehnat bozori va uning infratuzilmasini mutanosib holda rivojlanishini ta’minlash, ishsizlik 
darajasini kamaytirish masalasiga alohida e’tibor qaratishni taqozo etadi. Ayniqsa, jahon miqyosida 2019-yilning 
dekabridan boshlangan va bugungi kunda davom etayotgan raqobat sharoitida aholi bandligi masalasi o‘tkir 
ijtimoiy masalaga aylangan.

Yuqoridagi holatlarni e’tiborga olgan holda, 2020-yildan boshlab aholini ijtimoiy qo‘llab-quvvatlash hamda 
aholi bandligini ta’minlash mamlakatimizda raqobat ta’sirini yumshatish borasidagi huquqiy-me’yoriy hujjatlarda 
asosiy vazifalardan biri sifatida belgilangan.

Amalga oshirilayotgan islohotlar natijalari asosida yuzaga kelayotgan mehnat bozoridagi o‘zgarishlarni 
baholashda o‘zgarish qonuniyatlarini aniqlash va tendensiyalarni iqtisodiy-statistik baholash muhim 
hisoblanadi. Yuqoridagilarni hisobga olgan holda, milliy mehnat bozoridagi o‘zgarishlarni iqtisodiy-statistik 
tadqiq etish hamda yuz berayotgan o‘zgarishlarni uslubiy jihatdan asoslash maqsadida tadqiqot amalga 
oshirilishi belgilandi.

1	  https://lex.uz/ru/docs/-5055690
2	  https://lex.uz/ru/docs/-6257288

M A V Z U G A  O I D  A D A B I Y O T L A R  S H A R H I
O‘zbekiston Respublikasida aholi bandligining iqtisodiy-statistik tahliliga oid ilmiy qarashlar shakllanishida 

mahalliy va xorijiy olimlarning tadqiqotlari muhim metodologik asos bo‘lib xizmat qiladi. Xususan, Abdurahmonov 
Q.X. hamda hamkor mualliflar 2011-yilda mehnat iqtisodiyoti sohasida olib borgan tadqiqotlarida bandlik, 
mehnat bozori va ishchi kuchi taklifi hamda talabining o‘zaro bog‘liqligini tizimli ravishda yoritib bergan. 
Muallifning 2009 va 2012-yillardagi ishlarida esa mehnat resurslaridan foydalanish samaradorligi, mehnat 
unumdorligi hamda bandlikning ijtimoiy-iqtisodiy ahamiyati chuqur tahlil qilingan.

Mintaqaviy rivojlanish va bandlik jarayonlarini prognozlash masalalari Berkinov B.B., Ashurova D.S. 
va Abdullaev M.K. tomonidan 2011-yilda o‘rganilib, hududlar kesimida bandlik ko‘rsatkichlarini baholash 
va istiqbollashning ilmiy-uslubiy yondashuvlari ishlab chiqilgan. Shu bilan birga, Ishmuxamedov A.E. va 
hammualliflarning 2005-yildagi tadqiqotlarida makroiqtisodiy siyosatning bandlik darajasiga ta’siri, iqtisodiy 
o‘sish va ish bilan ta’minlash o‘rtasidagi bog‘liqlik masalalari yoritilgan.

Makroiqtisodiy tahlil doirasida Xaydarov M. va Abdullaeva M. 2007-yilda bandlik ko‘rsatkichlarini statistik 
tahlil qilish, ularning dinamikasini baholash hamda iqtisodiy jarayonlar bilan o‘zaro aloqadorligini aniqlash 
usullarini taklif etgan. Xolmo‘minov SH.R. va Shoyusupova N.T. 2007-yilda mehnat bozori iqtisodiyoti doirasida 
bandlik, ishsizlik va ishchi kuchi harakati masalalarini nazariy va amaliy jihatdan asoslab bergan.

Ekonometrik yondashuvlar Alimov R.X. va hammualliflar 2012-yilda hamda Shodiev T.SH. va boshqalar 
2007-yilda olib borgan tadqiqotlarda keng qo‘llanilib, bandlik ko‘rsatkichlarini modellashtirish, regressiya va 
korrelyatsion tahlil orqali iqtisodiy omillar ta’sirini aniqlash imkoniyatlari ko‘rsatib berilgan. Xakimov T.X. 2013-
yilda iqtisodiy o‘sishning matematik modellari orqali bandlik va ishlab chiqarish o‘rtasidagi o‘zaro bog‘liqlikni 
tahlil qilgan.

Xorijiy tadqiqotlar orasida Keith Hart tomonidan 1973-yilda ilgari surilgan norasmiy iqtisodiyot konsepsiyasi 
alohida ahamiyatga ega bo‘lib, u bandlikning rasmiy va norasmiy shakllari o‘rtasidagi farqlarni aniqlashda 
muhim nazariy asos yaratgan. Shuningdek, Ken-Ichi Inada tomonidan 1963-yilda ishlab chiqilgan ikki sektorli 
iqtisodiy o‘sish modeli bandlik va ishlab chiqarish o‘rtasidagi muvozanatni tushuntirishda muhim ahamiyat kasb 
etadi.

Bundan tashqari, G‘oyibnazarov B.K. va Kolonova L. tomonidan 2007-yilda ijtimoiy soha iqtisodiyoti 
doirasida bandlikning ijtimoiy jihatlari, aholi farovonligi bilan bog‘liqligi tahlil qilingan bo‘lsa, Arxipova N.I. va 
Sedova O.L. 2003-yilda personalni boshqarish masalalarini yoritib, mehnat resurslaridan samarali foydalanish 
mexanizmlarini ochib bergan. Gulyamov S.S. va Begalov B.A. 2010-yilda axborot texnologiyalarining 
iqtisodiyotga, jumladan, mehnat bozoriga ta’sirini tahlil qilib, raqamli transformatsiya sharoitida bandlikni 
o‘rganishning yangi yo‘nalishlarini ko‘rsatib bergan.

Umuman olganda, mazkur adabiyotlar aholi bandligini iqtisodiy-statistik jihatdan tahlil qilish, uni 
modellashtirish, prognozlash va boshqarish bo‘yicha kompleks ilmiy asosni shakllantirib, O‘zbekiston sharoitida 
bandlik siyosatini takomillashtirish uchun muhim nazariy va amaliy manba sifatida xizmat qiladi.

T A D Q I Q O T  M E T O D O L O G I YA S I
Tadqiqotda 2011–2024-yillar uchun O‘zbekiston Respublikasi Davlat statistika qo‘mitasining demografiya 

va mehnat bozori ko‘rsatkichlari bo‘yicha rasmiy statistik ma’lumotlaridan foydalanildi. Ma’lumotlar statistik 
hisobotlar va tahliliy manbalar orqali yig‘ildi. Tahlil jarayonida qiyosiy tahlil, dinamik qatorlar tahlili hamda 
tarkibiy statistik usullar qo‘llanilib, bandlik ko‘rsatkichlaridagi o‘zgarishlar va tendensiyalar aniqlandi.

T A H L I L  V A  N A T I J A L A R
Xizmat ko‘rsatish sohasida bandlikni rivojlantirish uchun zarur sharoitlarni yaratadigan ushbu omillar 

qatoriga ilmiy va texnikaviy taraqqiyotning tarkibiy ehtiyojlari, aholi turmush darajasi dinamikasi, jamiyatda 
iste’molchi psixologiyasining o‘zgarishi kabi omillarni kiritish mumkin. Bandlikning yangi modeli postindustrial 
modelga o‘xshash bo‘lib, unda ishlab chiqarish an’anaviy omillarining roli o‘zgaradi, bunda axborot va bilim 
alohida o‘rin egallaydi, asosiy rivojlanish intellektual faoliyatga qaratiladi. Ushbu modelda ishlab chiqarish 
xizmatlari uchun yangi, yuqori malakali ish o‘rinlarini va aholiga xizmat ko‘rsatish bilan bog‘liq past malakali ish 
o‘rinlarini shakllantirish funksiyasini o‘z ichiga oladigan xizmat ko‘rsatish sohasi alohida o‘rin tutadi (1-jadval).

1-jadval
Bandlik modellari va ularning o‘ziga xos xususiyatlari3

Bandlik modellari Bandlik modellari xususiyatlari
Bandlikning klassik 

nazariyasi
Aholining to‘liq bandligi mavjud bozordagi raqobat mavjudligining zaruriy sharti sifatida 

belgilanadi, bu esa yalpi talabning yalpi taklifga mos kelishiga asoslanadi.
Keyns modeli Bandlik bozor mexanizmi tomonidan muvozanatga kelmaydi, balki u davlatning ishsizlik 

va inflyasiya darajasini tartibga solish bilan bog‘liq iqtisodiyotga aralashuvi natijasida 
barqarorlashadi.

Bandlikning industrial 
modeli

Moddiy ishlab chiqarish sohasi rivojlanishiga mutanosib holda sohada band bo‘lganlar 
miqdorining ortib borishi kuzatiladi.

Bandlikning 
postindustrial modeli

Moddiy ishlab chiqarish va unda ishlaydigan ishchilar ulushi uning umumiy hajmi oshishi 
bilan pasayishi bir vaqtning o‘zida ro‘y beradi. Bandlikning moddiy ishlab chiqarishdan 

xizmatlar sohasiga ko‘chish jarayoni boshlanadi.
Bandlikning yangi 

modeli
Ishlab chiqarish an’anaviy omillarining roli o‘zgaradi. Bunda axborot va bilim alohida 

o‘rin egallaydi, asosiy rivojlanish intellektual faoliyatga qaratiladi. Ushbu modelda ishlab 
chiqarish xizmatlari uchun yangi, yuqori malakali ish o‘rinlarini va aholiga xizmat ko‘rsatish 

bilan bog‘liq past malakali ish o‘rinlarini shakllantirish funksiyasini o‘z ichiga oladigan 
xizmat ko‘rsatish sohasi alohida o‘rin tutadi. Mehnat motivatsiyasi tizimi o‘zgaradi, “mehnat” 

tushunchasiga nisbatan yondashuv o‘zgaradi.

Yuqorida ko‘rib o‘tilgan modellar asosidagi o‘zgarishlar turli mamlakatlar mehnat bozoridagi 
tendensiyalarning mohiyati va xususiyatlarini nazariy jihatdan izohlash imkonini beradi.

Har bir mamlakatda aholi bandligidagi tendensiyalar o‘zgarishini tahlil qilish uchun iqtisodiy-statistik 
tahlilni amalga oshirish talab etiladi. Shu maqsadda O‘zbekiston Respublikasi Davlat statistika qo‘mitasining 
demografiya va mehnat bozori bo‘yicha 2011–2024-yillardagi asosiy ko‘rsatkichlari o‘rganib chiqildi (1-rasm).

1-rasm. O‘zbekistonda 2010–2024-yillarda mehnat bozori ko‘rsatkichlarining o‘zgarishi, ming kishi4

Mamlakatimizda doimiy aholi soni 2011-yilda 29 339,4 ming kishini tashkil etgan bo‘lsa, 2024-yilda bu 
ko‘rsatkich 37 543,2 ming kishiga yetgan va o‘tgan 14 yil davomida doimiy aholi soni 28,0 %ga ortgan (o‘sish 
— 8203,8 ming kishi).

Mehnatga layoqatli yoshdagi doimiy aholi soni esa 2011-yildagi 17 286,4 ming kishidan 2024-yilda 19 
904,5 ming kishiga yetgan va o‘tgan davrda 15,1 %ga ortgan (o‘sish — 2618,1 ming kishi).

Mehnatga layoqatli yoshdagi doimiy aholi sonidagi iqtisodiy faol aholi soni 2011–2024-yillar davomida 20,3 
%ga ortib (o‘sish — 2556,4 ming kishi), yillar davomida mos ravishda 12 541,5 ming kishidan 15 097,9 ming 
kishiga yetgan.

Iqtisodiy faol aholi tarkibidagi iqtisodiyotda band aholi soni ham barqaror o‘sish tendensiyasiga ega bo‘lib, 
2011–2024-yillarda ushbu ko‘rsatkich 11 919,1 ming kishidan 14 261,9 ming kishiga yetgan va 19,7 %ga o‘sgan 
(o‘sish — 2342,8 ming kishi).

3	  Manba: muallif ishlanmasi
4	  Manba: muallif ishlanmasi

Mehnat bozori ko‘rsatkichlarining tarkibiy o‘zgarishi bo‘yicha statistik tahlil o‘tgan 14 yil davomida alohida 
ko‘rsatkichlar bo‘yicha o‘ziga xos o‘zgarishlar yuz berganligini ko‘rsatadi (2-jadval).

2-jadval
Aholi bandligi ko‘rsatkichlarining statistik tahlili, %da5

Ko‘rsatkichlar 2011 2012 2013 2014 2015 2016 2017 2018 2019 2020 2021 2022 2023 2024

Doimiy aholi 100 100 100 100 100 100 100 100 100 100 100 100 100 100

Mehnatga layoqatli aholining 
doimiy aholi sonidagi ulushi 58,9 59 58,9 58,7 58,4 58,1 57,6 57,1 56,4 55,9 57,9 54,4 53,2 53,0

Iqtisodiy faol aholining doimiy 
aholi sonidagi ulushi 42,7 43,2 43,5 43,9 44 44 44,3 44,4 44,3 43,2 42,9 42,2 40,9 40,2

Iqtisodiy faol aholining 
mehnatga layoqatli aholi 

sonidagi ulushi
72,6 73,2 73,9 74,8 75,3 75,8 76,9 77,8 78,5 77,3 78,2 77,5 76,8 75,9

Iqtisodiyotda bandlarning 
doimiy aholi sonidagi ulushi 40,6 41,1 41,4 41,7 41,7 41,8 41,7 40,3 40,3 38,7 38,8 38,4 38,1 38,0

Iqtisodiyotda bandlarning 
mehnatga layoqatli aholi 

sonidagi ulushi
69 69,6 70,3 71 71,5 71,9 72,4 70,5 71,5 69,2 67 70,7 71,6 71,7

Iqtisodiyotda bandlarning 
iqtisodiy faol aholi sonidagi 

ulushi
95 95,1 95,1 94,9 94,8 94,8 94,2 90,7 91 89,5 90,4 91,1 93,2 94,5

Jumladan, iqtisodiyotda bandlar sonining mehnatga layoqatli yoshdagi doimiy aholi sonidagi ulushi (2,7 foiz 
punkti), iqtisodiy faol aholi sonining mehnatga layoqatli yoshdagi doimiy aholi sonidagi (3,3 foiz punkti) ulushi 
barqaror o‘sib borishi kuzatilsada, iqtisodiy faol aholi sonining doimiy aholi sonidagi ulushi (-2,5 foiz punkti), 
mehnatga layoqatli yoshdagi doimiy aholi sonining doimiy aholi sonidagi ulushi (-5,9 foiz punkti), iqtisodiyotda 
bandlar sonining doimiy aholi sonidagi ulushi (-2,6 foiz punkti) va iqtisodiy faol aholi sonidagi ulushi (-0,6 foiz 
punkti) pasayganligi ko‘rinadi.

Bundan xulosa qilish mumkinki, aholi bandligi darajasi bilan birga parallel ravishda ishsizlik darajasi ham 
oshib bormoqda.

X U L O S A  V A  T A K L I F L A R
Bandlik modellariga konseptual yondashuvlarni ilmiy abstraksiya usulida tadqiq etilishi natijalari asosida 

quyidagi xulosalar olindi:
Rivojlangan mamlakatlarda mehnat bozoridagi bandlik darajasining asosiy tendensiyasi sifatida iqtisodiy 

faol aholi tarkibining moddiy ishlab chiqarish tarmoqlaridan xizmat ko‘rsatish sohalariga ko‘chib o‘tishini 
ko‘rsatib o‘tish mumkin. 

Xizmatlar sohasining jadal rivojlanishi bilan vaqtinchalik yollanuvchi ishchilarni jalb etish keng tarqalmoqda. 
Shu sababli bandlikning joriy davrdagi modeli vaqtincha mehnatdan foydalanishni kengaytirish bilan tavsiflanadi. 

Xizmatlar sohasining jadal rivojlanishi bilan bog‘liq yana bir tendensiya bu — mehnat resurslari umumiy 
tarkibidagi ayollar ulushining ortishidir. 

Bandlik modelidagi mehnat intensivligi darajasi bo‘yicha ishchilar ikki guruhga: mehnat sig‘imi past, lekin 
ishchilarning kasbiy tayyorgarligi yuqori bo‘lgan guruh va yuqori mehnat sig‘imiga ega va kasbiy tayyorgarlik 
darajasiga talab past bo‘lgan guruhga ajratish mumkin. 

O‘zbekiston mehnat bozoridagi bandlik ko‘rsatkichlarining iqtisodiy-statistik tahlili natijasi asosida milliy 
mehnat bozorida quyidagi tendensiyalar yuz berayotganligini ko‘rsatib o‘tish mumkin:

Aholi bandligi darajasiga ta’sir etuvchi demografik va bandlik ko‘rsatkichlari yillar davomida barqaror o‘sib 
bormoqda. 

Iqtisodiyotda bandlar sonining mehnatga layoqatli yoshdagi doimiy aholi sonidagi ulushi (2,7 foiz punkti), 
iqtisodiy faol aholi sonining mehnatga layoqatli yoshdagi doimiy aholi sonidagi (3,3 foiz punkti) ulushi barqaror 
o‘sib bormoqda. 

Ko‘rilayotgan davrda iqtisodiy faol aholi sonining doimiy aholi sonidagi ulushi (-2,5 foiz punkti), mehnatga 
layoqatli yoshdagi doimiy aholi sonining doimiy aholi sonidagi ulushi (-5,9 foiz punkti), iqtisodiyotda bandlar 
sonining doimiy aholi sonidagi ulushi (-2,6 foiz punkti) va iqtisodiy faol aholi sonidagi ulushi (-0,6 foiz punkti) 
pasaygan. 

5	  Manba: muallif ishlanmasi



M U H A N D I S L I K  VA  I Q T I S O D I Y O T

213

2026-yil, aprel.  № 4-son (2)

Yuqoridagi tahlillar va xulosalardan kelib chiqib, milliy mehnat bozorida aholi bandligi darajasini tabiiy 
ishsizlik darajasini hisobga olgan holda samarali darajada bo‘lishini ta’minlash uchun jahon miqyosida bandlik 
modellarida yuz berayotgan o‘zgarishlarni e’tiborga olish hamda bandlikka ta’sir etuvchi omillarni samarali 
boshqarish orqali mamlakatimizda aholi bandligini samarali tashkil etish lozim.

